
MACALLÈ



I.



LL'ACQUAVITARO




— 'A presa, nun 'a presa... Io nun me faccio

ancora perzuaso 'e manco tante!

Ccà nce stanno passanno pe ssetaccio,

e nce tràttano proprio da 'gnurante!



Stu Macallè? Me pare nu migliaccio,

o nu pasticcio de nu risturante!

Na fella 'a ccà, na fella 'a llà... Che saccio...

ne vonno na felluccia tuttuquante!



Mo' cade, mo' nun cade, mo' è caduto,

mo' se mantene allerta, mo' s'abbocca;

se sta perdenno, è pierzo, s'è pperduto!...



E che Mmadonna!... Cu stu foglio nnanza,

che nn'avesse capito na spagliocca!...

Ma che sarrà? Na presa 'e misculanza?

